
Annotatsiya: XX asrning 70-yillar she’riyati o‘ziga xos nafis tuyg‘ularni madh etishi bilan 

birga, inson qalbining eng inja hissiyotlarini junbushga keltirdi. Yuraklarga kirib brogan 

sheriyat rivojida o‘zining o‘tli nafasi, betakror oxorli tashbehlari, tarixiy mavzudagi 

talqinlari, Navoiy ruhiyatiga yaqinligi bilan ajralib turadigan iste’dodli shoir Omon 

Matjonning ham alohida hissasi bor.Biz ushbu maqolada o‘tyurak shirning “Haqqush 

qichqirig‘i” asarini tahlilga tortmiz. Asarning badiiyati, obrazlar olami haqida fikr 

yuritamiz. 

Kalit so‘zlar:She’riyat, badiiy mahoroat, afsona, xalq og‘zaki ijodi, qush, obraz 

 

Kirish. O‘tgan asrning 60-yillari oxiri va 70-yillari boshida o‘zbek she’riyatiga 

olovli, yangi nafaslar paydo bo‘ldi. Abdulla Oripov, Erkin Vohidov, Rauf Parfi, Omon 

Matjon, Shavkat Rahmon, Xurshid Davron, Usmon Azim singari. Bularning xizmatlari 

nafaqat she’riyat balki, nasr, dostonchilik, g`azalnavislik, tarjimashunoslik borasida ham 

salmoqli mehnat qilishdi. Omon Matjon ham proza, ham poeziyada birday qalam tebrata 

oladigan, o‘zbek adabiyotida o‘z o‘rni va so‘ziga ega bo‘lgan ijodkor edi. Uning ijodida 

mavzular olami, g‘oyaviy-badiiy jihatlar rang-barang va u adabiy turlarning barchasida 

ijod qildi. 

Tadqiqot usullari va materiallari. Omon Matjon 1943-yil 14-fevralda Xorazm 

viloyati Yangibozor tumani Bog‘olon qishlog‘ida dunyoga kelgan. O‘rta maktabni 

tugatgach, u Samarqand Davlat universitetida tahsil oladi. Omon Matjon 1969- yil 

oliygohni yakunlaganidan so‘ng, 2002-yilgacha G‘afur G‘ulom nomli Adabiyot va san’at 

nashriyotida muharrir, bo‘lim boshlig‘i, so‘ngra “Yoshlik” jurnalida bosh muharrir, 

“Cho‘lpon” nashriyotida direktor bo‘lib ishlagan.Omon Matjon bolalagidanoq she’rlar 

yozishni mashq qilgani va ilk she’rlari esa, maktab devoriy gazetalariyu tuman 

gazetalarida chiqib turganini aytadi. U o‘zbek she’riyatiga 1960-yillarda o‘z yo‘li va 

ohanggi bilan kirib keladi. 1970- yilda shoirning “Ochiq derazalar” deb nomlangan ilk 

she’riy to‘plami nashrdan chiqadi. Keyin “Karvon qo‘ng‘irog‘i”, “Quyosh soati”, 

“Yarador chaqmoq” kabi kitoblarim, “Beruniy” dramatik dostonim, Pahlavon Mahmud 

haqidagi dostonim, “Haqqush qichqirig‘i” degan qirq afsonadan iborat kitobim, 

“Daraxtlar va giyohlar kitobi” deb nomlangan ekologik mavzudagi kitoblarim ketma-ket 

bosmadan chiqdi”,  - deydi shiorning o‘zi. Shuningdek, 1991- 2011- yillar o‘rtasida 

shoirning “Iymon yog‘dusi”, “Erkin havolarda”, “Ardaxiva”, “Xaloskor Ruh”, “Shayx 

Najmiddin Kubro, To‘rabekaxonim haqidagi qissalari, “Diydor Aziz” kabi kitoblari chop 

etilgan. 

Shoir adabiyot sohasidagi xizmatlari uchun Hamza nomidagi Respublika Davlat 

mukofotiga sazovor bo‘lgan. 2006 yilda Omon Matjonga O‘zbekiston Xalq shoiri degan 

unvon berilgan. O‘zbekiston xalq shoiri Omon Matjon Omon Matjon 2020- yil 29-

oktyabrda vafot etgan”. Shoirnning tarjimayi holidan ham ko‘rish mumkinki, umri 

davomida sermahsul ijod qildi. 

Natijalar va muhokamalar. Omon Matjon ijodining manbalari va omillari xilma-

xil. Adabiyotshunos Ozod Sharafiddinov televideniyega bergan intervyusida Omon Matjon 

she’riyati haqida fikr bildirar ekan, uning ijodi ikki daryodan suv ichishini va u 

daryolarning biri xalq og‘zaki ijodi daryosi bo‘lsa, ikkinchishi o‘zbek klassik (mumtoz) 

adabiyoti daryosi ekanligini ta’kidlab o‘tadi. Haqiqatdan ham, Omon Matjon ijodida xalq 

og‘zaki ijodi na’munalariga murojaat ko‘p uchraydi. Uning asarlarida asosan, Xorazm 

folkloriga mansub va o‘zbek xalq og‘zaki ijodi janrlari maqol, matal,ertak, rivoyat-u 

afsonalarga ko‘p bor murojaat etilgan. Ikkinchi jihat, xususan, hazrat Navoiy va mumtoz 

adabiyot namoyondalarimiz asarlariga qilgan murojaatlarida ko‘zga tashlanadi. 

Xususan, shoir ijodida afsonalar alohida o‘ringa ega. Bilamizki, afsonalar xalq 

og‘zaki ijodining epik turiga mansub janr hisoblanadi. “O‘zbek xalq og‘zaki ijodining eng 

qadimgi janrlaridan biri afsona  bo‘lib, u ijtimoiy hayot bilan bog‘liq bo‘lgan voqea va 

hodisalarni xayoliy uydurma asosida himoya qiladi.Chunki u tabiat hodisalarini va ijtimoiy 

hayotni bilish va tushinishga bo‘lgan intilishlari jarayonida vujudga kelgan. Shuning uchun 

ham afsonada ijtimoiy hayot, kishilarning dunyoqarashi, urf odatlari va tarixiy hodisalar 

haqida ixcham ma’lumot beradi”. Ta’rifdan ham ko‘rish mumkinki, tabiat hodisalarini va 

ijtimoiy hayotni bilish va tushinishga bo‘lgan intilishlari, qarashlar, g‘oyalar aks etar ekan. 

Omon Matjon esa o’zining “Xaqqush qichqirig’i” nomli 40 afsonadan iborat 

kitobida afsona janrini yana bir bor yuksaltirdi. Uning o‘zi afsona haqida shunday deydi: 

“Afsonalari mo’l yurt – eng boy yurt, eng umrboqiy yurt. Afsonalar – eng uzoq umr 

ko’radigan, ya’ni eng ko’p ma’naviy xizmat qiladigan faxriy vatandoshlarimiz!” Shoir 

to‘plamda ba’zi bir afsonalarni o‘zi yaratgan bo’lsa, ba’zi birlarini xalq orasida mashhur 

bo‘lgan qadimiy afsonalardan foydalanib, o‘z fikr mulohazalarini singdirgan holda bayon 

etadi. Mazkur kitobning 1979-yilda nashrida ba’zi afsonalar chiqarilib, o‘rnini 80-yillarda 

yozilganyangi sarlar bilan to‘ldirgan.Shu jihatdan bu to‘plamdagi afsonalarni mohiyatan 2 

guruhga bo‘lish mumkin: 

Voqelikni tasvirlashda xalq afsonalari syujetidan foydalanish; 

Voqelikni afsona usulida tasvirlash ma’nosida yozilgan afsonalar 

Xususan, to‘plamdagi “Xevoq afsonasi” afsonasi Nuh payg‘ambar to‘fon voqeasi 

va shu orqali Xivashahri nomining kelib chiqishi haqidagi afsona va afsonaviy, olovda 

tug‘ilib olovda halok bo’luvchi qush samandar haqidagi “Samandar”afsonasida shoirning 

haqiqat uchun kurash olib boruvchi insonlar taqdiri xuddi shu qush singari olov ichida 

kechishini bayon etadi. Bular birinchi guruh afsonalar qatoriga kirsa, “Alla”, “Muallaq 

to‘rg‘ay”, “Ishq va Rashk”, “Tun afsonasi” kabilar ikkinchi guruh afsonalarga kiradi. Shoir 

“Haqqush qichqirig‘i” poemasida afsona janrining xususiyatlarini namoyon qiladi va bu 

orqali xalq hayoti, uning ma’naviy dunyosi, orzu-umidlari va iztiroblarini o‘z qarashlari 

bilan hamohanglikda bayon etadi. Uning “Yor tanlash” afsonasida esa Xorazm xalqida 

qadimda nishonlangan “Qizil gul” bayrami va unda yigitlarning o‘zlariga munosib yor 

tanlashi an’anasi yoritib beriladi. Bunda shoir umr yo‘ldosh tanlashda nimalarga e’tibor 

qaratish kerak ekanligi, go‘zal ma’naviyatli ayol bilan yuksaklikka erishish mumkinligi 

bayon etiladi. Omon Matjon bu poemasi orqali afsonalarning xalq hayotida muhim o’rin 

egallashini yana bir bor isbotlab berdi. 

Masalan, “Mangulikning o‘lchovi” she’riga e’tibor qarataylik. 

Bir donodan so‘rabdilar: 

“Javob bering, bobojon, 

Vaqtning bormi tarozusi, 

Necha yoshda bu jahon?! 

Mangulikka biron narsa 

Bormi qiyos etarlik?! 

Qancha kechgan unda yana 

Qanchagacha yetarlik?!” 

Bir kishining savoliga donishmandning javobi quyidagicha bo`lindi. 

Insonning vaqt o‘lchashlari 

Vaqt oldida o‘yindir… 

Fursatning tub hikmatlarin 

Ilg‘ab yetmak qiyndir. 

Shunday deya, o‘n sakkiz ming olam, oy, quyosh, osmon, yer, tog‘ kabi obrazlardan 

foydalanib fikrini davom ettiradi. Bir Olmos tog‘ bor, siz-bizning tasavvurinmizdan ming-

minglab kattaroq. Shu tog‘, jumla mavjudotning eng markazi.Har yuz yilda bir marta mitti 

qushcha uchib keladi. Tog‘ qanchalik katta bo‘lsa, qushcha shu qadar kichik. 

Mangulikning garchi yo‘qdir 

O‘z mezon, o‘z soati, 

Lekin juda hikmatlidir 

Qushchaning bir odati: 

Har yuz yilda olmos tog‘ni 

Qushcha tavof etadi. 

Har yuz yilda unga bir bor 

Tumshuq shuykab ketadi. 

Qush shu taxlit kela-kela, 

Tog‘ni qayrab yo‘q etsa, 

O‘tdi degan gap bo‘lar shu, 

Mangulikdan bir lahza!” 

Shu taxlid donishmand o‘z fikrlarini yakunlabdi. Inson zoti borki, mangulikning 

qancha davom etishini anglashi, his qilishi, tushunishi munkin, biroq uni ko‘ra olmaydi. 

Xulosa. Afsonalar xalq og‘zaki ijodining mahsuli. Ularni qayta ishlab, sharhlab, 

izohlab, badiiy jihatdan boyitish shoirning individual poetik mahoratidan darak beradi. 

Omon Matjonni Navoiyga ruhan va ma’nan izdosh shoir sifatida e’tirof etish mumkin. 

Shoirning “Haqqush qichqirigi” asari balki, qirq hadis talqiniga bag‘ishlangan 

“Arbain”ning ta’sirida yaratilgandir.Umuman olganda, shoir ijodi o‘zining janriy turfa 

xilligi bilan ajralib turadi.Badiiylik mezonlariga to‘liq javob beradi. 

